
Namo tassa bhagavato arahato sammāsambuddhassa.

Khuddakanikāye

Khuddakapāţhapāļi

1. Saraņattayaŋ

Buddhaŋ (p. 001) saraņaŋ gacchāmi;

Dhammaŋ saraņaŋ gacchāmi.

Sanghaŋ saraņaŋ gacchāmi.
Dutiyampi buddhaŋ saraņaŋ gacchāmi;

Dutiyampi dhammaŋ saraņaŋ gacchāmi.

Dutiyampi sanghaŋ saraņaŋ gacchāmi.

Tatiyampi buddhaŋ saraņaŋ gacchāmi;

Tatiyampi dhammaŋ saraņaŋ gacchāmi.

Tatiyampi sanghaŋ saraņaŋ gacchāmi.

Saraņattayaŋ niţţhitaŋ.

2. Dasasikkhāpadaŋ

1. Pāņātipātā veramaņī-sikkhāpadaŋ samādiyāmi.

2. Adinnādānā veramaņī-sikkhāpadaŋ samādiyāmi.

3. Abrahmacariyā (p. 002) veramaņī-sikkhāpadaŋ samādiyāmi.

4. Musāvādā veramaņī-sikkhāpadaŋ samādiyāmi.

5. Surāmerayamajjapamādaţţhānā veramaņī-sikkhāpadaŋ samādiyāmi

6. Vikālabhojanā veramaņī-sikkhāpadaŋ samādiyāmi.

7. Nacca-gīta-vādita-visūkadassanā veramaņī-sikkhāpadaŋ samādiyāmi.

8. Mālā-gandha-vilepana-dhāraņa-maņđana-vibhūsanaţţhānā veramaņī-sikkhāpadaŋ samādiyāmi.

9. Uccāsayana-mahāsayanā veramaņī-sikkhāpadaŋ samādiyāmi.

10. Jātarūpa-rajatapaţiggahaņā veramaņī-sikkhāpadaŋ samādiyāmi.

Dasasikkhāpadaŋ niţţhitaŋ.

3. Dvattiŋsākāro

Atthi imasmiŋ kāye–

Kesā lomā nakhā dantā taco,

Maŋsaŋ nhāru aţţhi aţţhimiñjaŋ vakkaŋ,

Hadayaŋ yakanaŋ kilomakaŋ pihakaŋ papphāsaŋ,

Antaŋ antaguņaŋ udariyaŋ karīsaŋ matthalungaŋ,

Pittaŋ semhaŋ pubbo lohitaŋ sedo medo,

Assu vasā kheļo singhāņikā lasikā muttanti .

Dvattiŋsākāro niţţhito.

4. Kumārapañhā

1. ‘Ekaŋ (p. 003) nāma kiŋ’? ‘Sabbe sattā āhāraţţhitikā’.

2. ‘Dve nāma kiŋ’? ‘Nāmañca rūpañca’.

3. ‘Tīņi nāma kiŋ’? ‘Tisso vedanā’.

4. ‘Cattāri nāma kiŋ’? ‘Cattāri ariyasaccāni’.

5. ‘Pañca nāma kiŋ’? ‘Pañcupādānakkhandhā’.

6. ‘Cha nāma kiŋ’? ‘Cha ajjhattikāni āyatanāni’.

7. ‘Satta nāma kiŋ’? ‘Satta bojjhangā’.

8. ‘Aţţha nāma kiŋ’? ‘Ariyo aţţhangiko maggo’.

9. ‘Nava nāma kiŋ’? ‘Nava sattāvāsā’.

10. ‘Dasa nāma kiŋ’? ‘Dasahangehi samannāgato “arahā” ti vuccatī’ ti.

Kumārapañhā niţţhitā.

5. Mangalasuttaŋ

1. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā bhagavantaŋ gāthāya ajjhabhāsi–

2. 
‘Bahū devā manussā ca, mangalāni acintayuŋ.


Ākankhamānā sotthānaŋ, brūhi mangalamuttamaŋ’.

3. 
‘Asevanā ca bālānaŋ, paņđitānañca sevanā;


Pūjā ca pūjaneyyānaŋ, etaŋ mangalamuttamaŋ.

4. 
‘Patirūpadesavāso (p. 004) ca, pubbe ca katapuññatā;


Attasammāpaņidhi ca, etaŋ mangalamuttamaŋ.

5. 
‘Bāhusaccañca sippañca, vinayo ca susikkhito;


Subhāsitā ca yā vācā, etaŋ mangalamuttamaŋ.

6. 
‘Mātāpitu upaţţhānaŋ, puttadārassa sangaho;


Anākulā ca kammantā, etaŋ mangalamuttamaŋ.

7. 
‘Dānañca dhammacariyā ca, ñātakānañca sangaho;


Anavajjāni kammāni, etaŋ mangalamuttamaŋ.

8. 
‘Āratī viratī pāpā, majjapānā ca saŋyamo;


Appamādo ca dhammesu, etaŋ mangalamuttamaŋ.

9. 
‘Gāravo ca nivāto ca, santuţţhi ca kataññutā;


Kālena dhammassavanaŋ, etaŋ mangalamuttamaŋ.

10. 
‘Khantī ca sovacassatā, samaņānañca dassanaŋ;


Kālena dhammasākacchā, etaŋ mangalamuttamaŋ.

11. 
‘Tapo ca brahmacariyañca, ariyasaccāna dassanaŋ;


Nibbānasacchikiriyā ca, etaŋ mangalamuttamaŋ.

12. 
‘Phuţţhassa lokadhammehi, cittaŋ yassa na kampati;


Asokaŋ virajaŋ khemaŋ, etaŋ mangalamuttamaŋ.

13. 
‘Etādisāni katvāna, sabbatthamaparājitā;


Sabbattha sotthiŋ gacchanti, taŋ tesaŋ mangalamuttaman’ ti.

Mangalasuttaŋ niţţhitaŋ.

6. Ratanasuttaŋ

1. 
Yānīdha bhūtāni samāgatāni, bhummāni vā yāni va antalikkhe.


Sabbeva bhūtā sumanā bhavantu, athopi sakkacca suņantu bhāsitaŋ.

2. 
Tasmā (p. 005) hi bhūtā nisāmetha sabbe, mettaŋ karotha mānusiyā pajāya.


Divā ca ratto ca haranti ye baliŋ, tasmā hi ne rakkhatha appamattā.

3. 
Yaŋ kiñci vittaŋ idha vā huraŋ vā, saggesu vā yaŋ ratanaŋ paņītaŋ.


Na no samaŋ atthi tathāgatena, idampi buddhe ratanaŋ paņītaŋ.


Etena saccena suvatthi hotu.

4. 
Khayaŋ virāgaŋ amataŋ paņītaŋ, yadajjhagā sakyamunī samāhito.


Na tena dhammena samatthi kiñci, idampi dhamme ratanaŋ paņītaŋ.


Etena saccena suvatthi hotu.

5. 
Yaŋ buddhaseţţho parivaņņayī suciŋ, samādhimānantarikaññamāhu.


Samādhinā tena samo na vijjati, idampi dhamme ratanaŋ paņītaŋ.


Etena saccena suvatthi hotu.

6. 
Ye puggalā aţţha sataŋ pasatthā, cattāri etāni yugāni honti.


Te dakkhiņeyyā sugatassa sāvakā, etesu dinnāni mahapphalāni.


Idampi sanghe ratanaŋ paņītaŋ, etena saccena suvatthi hotu.

7. 
Ye suppayuttā manasā daļhena, nikkāmino gotamasāsanamhi.


Te pattipattā amataŋ vigayha, laddhā mudhā nibbutiŋ bhuñjamānā.


Idampi (p. 006) sanghe ratanaŋ paņītaŋ, etena saccena suvatthi hotu.

8. 
Yathindakhīlo pathavissito siyā, catubbhi vātehi asampakampiyo.


Tathūpamaŋ sappurisaŋ vadāmi, yo ariyasaccāni avecca passati.


Idampi sanghe ratanaŋ paņītaŋ, etena saccena suvatthi hotu.

9. 
Ye ariyasaccāni vibhāvayanti, gambhīrapaññena sudesitāni.


Kiñcāpi te honti bhusaŋ pamattā, na te bhavaŋ aţţhamamādiyanti.


Idampi sanghe ratanaŋ paņītaŋ, etena saccena suvatthi hotu.

10. 
Sahāvassa dassanasampadāya, tayassu dhammā jahitā bhavanti.


Sakkāyadiţţhī vicikicchitañca, sīlabbataŋ vāpi yadatthi kiñci.

11. 
Catūhapāyehi ca vippamutto, chaccābhiţhānāni abhabba kātuŋ .


Idampi sanghe ratanaŋ paņītaŋ, etena saccena suvatthi hotu.

12. 
Kiñcāpi so kamma karoti pāpakaŋ, kāyena vācā uda cetasā vā.


Abhabba so tassa paţicchadāya, abhabbatā diţţhapadassa vuttā.


Idampi (p. 007) sanghe ratanaŋ paņītaŋ, etena saccena suvatthi hotu.

13. 
Vanappagumbe yatha phussitagge, gimhānamāse paţhamasmiŋ gimhe.


Tathūpamaŋ dhammavaraŋ adesayi, nibbānagāmiŋ paramaŋ hitāya.


Idampi buddhe ratanaŋ paņītaŋ, etena saccena suvatthi hotu.

14. 
Varo varaññū varado varāharo, anuttaro dhammavaraŋ adesayi.


Idampi buddhe ratanaŋ paņītaŋ, etena saccena suvatthi hotu.

15. 
Khīņaŋ purāņaŋ nava natthi sambhavaŋ, virattacittāyatike bhavasmiŋ.


Te khīņabījā avirūļhichandā, nibbanti dhīrā yathāyaŋ padīpo.


Idampi sanghe ratanaŋ paņītaŋ, etena saccena suvatthi hotu.

16. 
Yānīdha bhūtāni samāgatāni, bhummāni vā yāni va antalikkhe.


Tathāgataŋ devamanussapūjitaŋ, buddhaŋ namassāma suvatthi hotu.

17. 
Yānīdha bhūtāni samāgatāni, bhummāni vā yāni va antalikkhe.


Tathāgataŋ devamanussapūjitaŋ, dhammaŋ namassāma suvatthi hotu.

18. 
Yānīdha (p. 008) bhūtāni samāgatāni, bhummāni vā yāni va antalikkhe.


Tathāgataŋ devamanussapūjitaŋ, sanghaŋ namassāma suvatthi hotūti.

Ratanasuttaŋ niţţhitaŋ.

7. Tirokuţţasuttaŋ

1. 
Tirokuţţesu tiţţhanti, sandhisinghāţakesu ca;


Dvārabāhāsu tiţţhanti, āgantvāna sakaŋ gharaŋ.

2. 
Pahūte annapānamhi, khajjabhojje upaţţhite;


Na tesaŋ koci sarati, sattānaŋ kammapaccayā.

3. 
Evaŋ dadanti ñātīnaŋ, ye honti anukampakā;


Suciŋ paņītaŋ kālena, kappiyaŋ pānabhojanaŋ.


Idaŋ vo ñātīnaŋ hotu, sukhitā hontu ñātayo.

4. 
Te ca tattha samāgantvā, ñātipetā samāgatā;


Pahūte annapānamhi, sakkaccaŋ anumodare.

5. 
Ciraŋ jīvantu no ñātī, yesaŋ hetu labhāmase;


Amhākañca katā pūjā, dāyakā ca anipphalā.

6. 
Na hi tattha kasi atthi, gorakkhettha na vijjati;


Vaņijjā tādisī natthi, hiraññena kayokayaŋ .


Ito dinnena yāpenti, petā kālankatā tahiŋ.

7. 
Unname udakaŋ vuţţhaŋ, yathā ninnaŋ pavattati;


Evameva ito dinnaŋ, petānaŋ upakappati.

8. 
Yathā vārivahā pūrā, paripūrenti sāgaraŋ;


Evameva ito dinnaŋ, petānaŋ upakappati.

9. 
Adāsi (p. 009) me akāsi me, ñātimittā sakhā ca me.


Petānaŋ dakkhiņaŋ dajjā, pubbe katamanussaraŋ.

10. 
Na hi ruņņaŋ vā soko vā, yā caññā paridevanā;


Na taŋ petānamatthāya, evaŋ tiţţhanti ñātayo.

11. 
Ayañca kho dakkhiņā dinnā, sanghamhi suppatiţţhitā;


Dīgharattaŋ hitāyassa, ţhānaso upakappati.

12. 
So ñātidhammo ca ayaŋ nidassito, petāna pūjā ca katā uļārā.


Balañca bhikkhūnamanuppadinnaŋ, tumhehi puññaŋ pasutaŋ anappakanti.

Tirokuţţasuttaŋ niţţhitaŋ.

8. Nidhikaņđasuttaŋ

1. 
Nidhiŋ nidheti puriso, gambhīre odakantike.


Atthe kicce samuppanne, atthāya me bhavissati.

2. 
Rājato vā duruttassa, corato pīļitassa vā;


Iņassa vā pamokkhāya, dubbhikkhe āpadāsu vā.


Etadatthāya lokasmiŋ, nidhi nāma nidhīyati.

3. 
Tāvassunihito santo, gambhīre odakantike;


Na sabbo sabbadā eva, tassa taŋ upakappati.

4. 
Nidhi vā ţhānā cavati, saññā vāssa vimuyhati;


Nāgā vā apanāmenti, yakkhā vāpi haranti naŋ.

5. 
Appiyā vāpi dāyādā, uddharanti apassato;


Yadā puññakkhayo hoti, sabbametaŋ vinassati.

6. 
Yassa dānena sīlena, saŋyamena damena ca;


Nidhī sunihito hoti, itthiyā purisassa vā.

7. 
Cetiyamhi (p. 010) ca sanghe vā, puggale atithīsu vā;


Mātari pitari cāpi, atho jeţţhamhi bhātari.

8. 
Eso nidhi sunihito, ajeyyo anugāmiko;


Pahāya gamanīyesu, etaŋ ādāya gacchati.

9. 
Asādhāraņamaññesaŋ, acorāharaņo nidhi;


Kayirātha dhīro puññāni, yo nidhi anugāmiko.

10. 
Esa devamanussānaŋ, sabbakāmadado nidhi;


Yaŋ yadevābhipatthenti, sabbametena labbhati.

11. 
Suvaņņatā susaratā, susaņţhānā surūpatā .


Ādhipaccaparivāro, sabbametena labbhati.

12. 
Padesarajjaŋ issariyaŋ, cakkavattisukhaŋ piyaŋ;


Devarajjampi dibbesu, sabbametena labbhati.

13. 
Mānussikā ca sampatti, devaloke ca yā rati;


Yā ca nibbānasampatti, sabbametena labbhati.

14. 
Mittasampadamāgamma, yonisova payuñjato.


Vijjā vimutti vasībhāvo, sabbametena labbhati.

15. 
Paţisambhidā vimokkhā ca, yā ca sāvakapāramī;


Paccekabodhi buddhabhūmi, sabbametena labbhati.

16. 
Evaŋ mahatthikā esā, yadidaŋ puññasampadā;


Tasmā dhīrā pasaŋsanti, paņđitā katapuññatanti.

Nidhikaņđasuttaŋ niţţhitaŋ.

9. Mettasuttaŋ

1. 
Karaņīyamatthakusalena yantasantaŋ padaŋ abhisamecca.


Sakko ujū ca suhujū ca, suvaco cassa mudu anatimānī.

2. 
Santussako (p. 011) ca subharo ca, appakicco ca sallahukavutti;


Santindriyo ca nipako ca, appagabbho kulesvananugiddho.

3. 
Na ca khuddamācare kiñci, yena viññū pare upavadeyyuŋ;


Sukhinova khemino hontu, sabbasattā bhavantu sukhitattā.

4. 
Ye keci pāņabhūtatthi, tasā vā thāvarā vanavasesā;


Dīghā vā yeva mahantā, majjhimā rassakā aņukathūlā.

5. 
Diţţhā vā yeva adiţţhā, ye va dūre vasanti avidūre.


Bhūtā va sambhavesī va, sabbasattā bhavantu sukhitattā.

6. 
Na paro paraŋ nikubbetha, nātimaññetha katthaci na kañci .


Byārosanā paţighasaññā, nāññamaññassa dukkhamiccheyya.

7. 
Mātā yathā niyaŋ puttamāyusā ekaputtamanurakkhe;


Evampi sabbabhūtesu, mānasaŋ bhāvaye aparimāņaŋ.

8. 
Mettañca sabbalokasmi, mānasaŋ bhāvaye aparimāņaŋ;


Uddhaŋ adho ca tiriyañca, asambādhaŋ averamasapattaŋ.

9. 
Tiţţhaŋ caraŋ nisinno va, sayāno yāvatāssa vitamiddho .


Etaŋ satiŋ adhiţţheyya, brahmametaŋ vihāramidhamāhu.

10. 
Diţţhiñca anupaggamma, sīlavā dassanena sampanno.


Kāmesu vinaya gedhaŋ, na hi jātuggabbhaseyya puna retīti.

Mettasuttaŋ niţţhitaŋ.

Khuddakapāţhapāļi niţţhitā.

